20.- SACRAMENTO DA RECONCILIACIÓN

PREPARACIÓN PERSOAL

PARA O SACRAMENTO DA RECONCILIACIÓN.

Limiar


O Sacramento da Reconciliación, ou da Penitencia, é un encontro especial con Deus e unha experiencia da súa misericordia e do seu perdón. É necesaria unha adecuada preparación persoal, á luz da fe, e tomar conciencia:

· Da nosa condición de pecadores, recoñecendo os nosos pecados;

· Da chamada que nos fai Deus á conversión e ó arrepentimento.

· Da necesidade dun propósito de ser fieis ó Señor e de evitar o pecado, coa súa axuda.

O pecado non é so unha serie de actos contrarios a Deus, senón tamén a manifestación dunhas actitudes interiores que inspiran e motivan estes actos. Son tamén a nosa complicidade co mal: incredulidade, indiferencia, egoísmo, violencia, hedonismo, erotismo, desprecio dos débiles, olvido  dos pobres, protagonismos, ciumes, despilfarro dos cartos, dominio e orgullo.

Todo pecado, sendo unha falta individual, ten unha repercusión social e comunitaria. É unha ofensa a Deus e á Igrexa, corpo de Cristo do que todos nós formamos parte.

O sacerdote, ministro do sacramento, concédenos o perdón no nome de Deus e da Igrexa. Deste xeito, maniféstase sensiblemente o perdón como o abrazo do pai.

Para pensar no meu corazón.

Cando penso en confesarme, o que busco no fondo é poñer en paz a miña vida: paz con Deus, paz  cos demáis, paz coa vida, paz comigo mesmo. Como San Paulo, recoñezo en min unha dobre lei: a do home espiritual e a do home terreal, e doume  conta de que moitas veces “fago o que non quero” (Rom. 7).

Neste recoñecemento dos meus fallos e no desexo de cambiar, volvendo a unha vida máis santa, sei que non estou so: o meu Pai Deus espérame, perdóame con alegría e recíbeme na casa paterna. (Lucas 15).

E recordo tamén as palabras do  Evanxeo de san Xoan: “De tal xeito amou Deus ó mundo, que lle deu ó seu Fillo, non para condear  senón para perdoar e salvar” (·3, 16-17). E Xesús na cruz dille ó ladrón arrepentido “Hoxe estarás comigo no paraíso” (Lucas 23,43).

Tamén sei que o máis importante deste saccramento non son os meus pecados, nin sequera o arrepentemento e a conversión, senón que o meu arrepentemento e a miña conversión son motivadas polo amor tan grande que Deus me ten, polo que perdoa con gozo e xenerosidade e isto provoca en min un sincero cambio de vida.

Necesito percorrer os pasos dunha boa confesión:

· Examinar a miña conciencia, recoñecer o meu pecado.

· Arrepentirme sinceramente e pedir perdón.

· Facer o propósito firme de cambiar de vida.

· Confesar os meus pecados ó sacerdote.

· Cumprir unha obra de penitencia ou satisfacción.

Oración.

Pai de misericordia, 

ti non te compraces na morte do pecador 

senón que o chamas á conversión e que viva, 

axúdame a escoitar a túa Palabra, 

confesar os meus pecados 

e darche grazas polo perdón que procede de ti. 

Por Xesucristo o noso Señor. Amén.

Palabra de Deus.


Xesús comezou a anuncia-la Boa Nova de Deus, dicindo: O tempo está cumprido, e chega o reino de Deus; convertédevos e crede na Boa Nova” (Marcos 1,14)


“Un pai tiña dous fillos. O máis novo díxolle ó pai: Papá, dáme a parte da herencia que me corresponde. El repartíulle-los seus bens. Días despois marchou para un país remoto, onde malgastou a súa fortuna vivindo coma un perdido.... e empezou a pasar necesidade... Recapacitando pensou: Si, vou volver á de meu pai e voulle dicir: papá, pequei contra o ceo e contra ti. Aínda estaba lonxe cando este, enxergándoo, saíu emocionado a recibilo, e botándose nos brazos, bicouno agarimosamente. O pai díxolle ós criados... imos facer unha gran festa, porque este fillo meu estaba morto e volve á vida, estaba perdido e atopámolo” (Lucas 15,11-32)


“Respondendo á chamada de Xesús, Zaqueo, baixando de contado acolleuno moi contento na súa casa. Entón Xesús dixo: Hoxe chegou a salvación a esta casa, porque o Fillo do Home ven buscar e salva-lo que estaba perdido.” (Lucas 19,1-10)


“Dixo Xesús: No ceo haberá máis alegría por un pecador que se converta que por noventa e nove xustos que non precisan conversión” (Lucas 15,7)

Exame de conciencia

Oración

Pai de misericordia e bondade, 

abre os ollos do meu corazón 

para que me decate do mal que fixen 

e do ben que dexei de facer, 

e móveme a unha sincera conversión. 

Por Xesucristo o noso Señor. Amén.

1.- Di o Señor: “Amarás o teu Deus con todo o teu corazón”

· ¿Teño presente a Deus na miña vida?, ¿Ocupa o posto máis importante na miña vida?, ¿Poño Nel toda a miña confianza?, ¿Repecto o seu nome e o das cousas santas?. ¿Teño o feo costume de blasfemar?. ¿Son supersticioso ou dado á maxia ou bruxerías?

· ¿Rezo con frecuencia? ¿Fágoo con fe e atención?. ¿Participo na Misa do Domingo e dos festivos?. 

· ¿Confeso con frecuencia?. ¿Acudo ó bo consello para a miña recta formación cristiá?

· ¿Leo a Palabra de Deus e profundizo no sentido da vida cristiá?.

· ¿Participo na vida e nas tarefas da Igrexa?. ¿Colaboro nas necesidades da miña comunidade parroquial?

· ¿As miñas obras está de acordo coa miña condición de bautizado e de discípulo de Xesús?. ¿Dou testemuño de fe na vida familiar, no entorno de amizade, no traballo?

2.- Di o Señor: “Amádevos uns a outros como eu vos amei”

· ¿Teño auténtico amor ó meu próximo ou abuso  dos demáis aproveitándome deles para os meus intereses?.  ¿Despreciei a alguén por ser pobre, ancián ou extranxeiro?. ¿Escandalicei gravemente a alguén coas miñas palabras ou accións?.

· ¿Cómo trato ós meus familiares: uso insultos e palabras duras?. ¿Axudo a que na casa teñamos paz, comprensión e amor?. ¿Repecto e dialogo cos meus pais, irmáns, co meu marido, ou coa miña muller?. ¿Fago sufrir coa miña conducta ou coas miñas contestacións?. ¿Preocúpome da educación dos máis novos e doulles un bo exemplo?. ¿Son fiel ós meus compromisos matrimoniais?

· ¿Causei algún dano na vida, fama ou bens de outros?. ¿Provoquei ou incitei ó aborto?. ¿Fáltolle ó respecto da vida dos maiores ou dos enfermos?. ¿Teño odio e non quero perdoar a alguén?. ¿Síntome separado de alguén por liortas ou inimizades?.

· ¿Roubei ou cobicei inxustamente os bens de outro?. ¿Restituín e reparei o dano ocasionado?. ¿Son responsable, xusto e honrado no traballo e no estudio?.

· ¿Cumpro cos meus deberes cívicos e pago honradamente os meus impostos?. ¿Aprecio o ser membro da Igrexa e colaboro nas actividades da parroquia?. ¿Axudo ós necesitados, enfermos e persoas soas?

· ¿Mantiven a verdade e a fidelidade ou perxudiquei a alguén con mentiras, críticas ou calumnias?.

3.- Di o Señor: Sede perfectos como o voso Pai do ceo é pefecto”

· ¿Cal é a dirección fundamental da miña vida?. ¿Preocúpome da miña vida espiritual?. ¿Levo con serenidade e paciencia as contrariedades e dores da vida?. ¿Anímame a esperanza da vida eterna?.

· ¿Esfórzome en superar os meus vicios e paixóns malas como a envexa ou a gula en comidas  e bebidas?. ¿Qué uso fago do tempo e dos dons que Deus me deu?. ¿Domíname a preguiza e a comodidade?.

· ¿Mantiven os meus sentidos en pureza e castidade ou consentín en pensamentos, desexos ou accións deshonestas?. ¿Mantiven conversacións, fixen lecturas, asistín a espectáculos e diversións contrarias á honestidade humana e cristiá?.

· ¿Vivo en paz comigo mesmo e transmito paz ós demáis?

CELEBRACIÓN DO SACRAMENTO DA PENITENCIA

Acollida do penitente.

O sacerdote acolle con bondade ó penitente e saúdao con palabras de afecto. Facendo o sinal da cruz di:
No nome do Pai, e do Fillo, e do Espírito Santo.

Penitente:

Amén

Sacerdote:

Deus, que iluminou os nosos corazóns, che conceda que coñezas de verdade os teus pecados e che dea a súa misericordia.

Penitente:

Amén.

Ou ben estas outras fórmulas:

1. Achégate con confianza ó Señor, que non se comprace na morte do pecador, senón que se converta e que viva.

2. O Señor Xesús, que non veu chamar polos xustos, senón polos pecadores, acóllate con  bondade. Confía Nel.

3. A Gracia do Espírito Santo ilumine o teu corazón, para que poidas confesar con confianza os teus pecados e coñecer a misericordia de Deus.

4. O Señor estea no teu corazón para que poidas arrepentirte e confesar humildemente os teus pecados.

5. Se tes pecado, non perdas a confianza: temos a quen está ante o Pai, Xesucristo, o que é xusto. El é a víctima que se entrega polos nosos pecados e polos de todo o mundo.

Lectura da Palabra de Deus

O sacerdote le algún texto da Sagrada Escritura no que se proclama a misericordia de Deus e a chamada á conversión.
Escoitemos ó Señor, que nos di:

Ezequiel 11, 19-20

“Heilles dar un so corazón e infundireilles un espirito novo: arrincarei da súa carne o corazón de pedra e dareilles un corazón de carne,  para que se comporten conforme os meus preceptos, garden os meus mandamentos e os cumpran; eles serán o meu pobo e eu serei o seu Deus”.

Mateo 6,14-15

“Porque se vós perdoades ós outros as ofensas que vos fan, tamén voso Pai celestial perdoará as vosas; pero se non perdoades ós outros, voso Pai celestial tampouco non perdoará as vosas ofensas”.

Romanos 5, 8-9

“Deus demostróuno-lo seu amor no feito de que, sendo aínda nós pecadores, Cristo morreu por nós. Con  máis razón, logo agora, que xa estamos xustificados polo seu sangue, seremos por El salvos da ira”.

Efesios 5, 1-2

“Facédevos, logo, imitadores de Deus, como fillos queridos, e camiñade no amor, igual ca Cristo, que vos amou e que se entregou por nós como ofrenda e víctima a Deus de recendo agradable”.

1 Xoan 1, 6-7. 9

“Se aseguramos que estamos en comuñón con El e vivimos na escuridade, mentimos e non practicámo-lo que cremos. Pero se nós vivimos na Luz, do mesmo xeito que El está na Luz, entón estamos en comuñón uns cos outros e o sangue de Xesús, o seu Fillo, estanos purificando de tódolos pecados. Se recoñecemos públicamente os nosos pecados, fiel e xustificador é Deus; El perdoaráno-los pecados e limparanos de toda ruindade”.

Confesión dos pecados e aceptación da satisfacción

O penitente pode recitar unha fórmula de confesión xeral.
Eu confésome pecador 

diante de Deus omnipotente 

e tamén diante de vós, meus irmáns, 

pois teño pecado moito de pensamento, 

de palabra de obra e de omisión, 

pola miña culpa, pola miña culpa, 

pola miña grandísima culpa. 

Por iso lle pido á Benaventurada Virxe María, 

a tódolos Anxos e Santos do ceo 

e a vós tamén, meus irmáns, 

que roguedes por min a Deus, o noso Pai.

A continuación o penitente manifestará os seus pecados ó confesor. Este escoitará ó penitente e axudaralle a que se una polo sacramento ó misterio da Morte e Resurrección de Cristo que nos rescata do pecado. Animarao no desalento e proponlle unha obra de penitencia. 

Oración do penitente

O sacerdote convida ó penitente a que manifeste a súa  contrición. Pode empregar algunha destas fórmulas:

1.- Deus, Pai clemente e misericordioso, 

como o Fillo pródigo, que saíu ó teu encontro, 

tamén eu che digo: “Pequei contra ti, 

xa non merezo chamarme fillo teu”.

Cristo Xesús, Salvador do mundo, 

como o ladrón ó que lle abriches as portas do paraíso, 

prégoche: “Lémbrate de min no teu Reino”.

Espírito Santo, fonte de amor, 

confiadamente che pido: 

“Purifícame e fai que camiñe coma fillo da luz”.

2.- Recorda, Señor, que a túa ternura 

e a túa misercordia son eternas,

no te lembres dos pecados da miña xuventude; 

acórdate de min con misericordia, 

pola túa bondade, Señor.

3.- Lávame enteiro da miña iniquidade,, 

límpame da miña culpa. 

Eu recoñezo o meu pecado 

e diante de min teño sempre a miña culpa.

4.- Pai, pequei contra o ceo e contra ti, 

xa non son digno de que me trates coma un fillo. 

Ten compasión deste pecador.

5.- Compadécete de min, oh Deus, pola túa bondade.

Arreda do meu pecado a túa vista, 

borra tódalas miñas culpas.

Crea, oh Deus, en min un corazón puro, 

renóvame por dentro cun Espírito firme.

6.- Arrepíntome de todo corazón, meu Deus; 

pido perdón de todo o mal que teña feito, 

e de todo o que deixei de facer.

Pecando ofendinte a Ti, supremo ben 

e digno de ser amado sobre tódalas cousas.

Fago propósito firme, coa axuda da túa gracia, 

facer penitencia, non volver pecar e fuxir das tentacións.

Señor: polos méritos da paixón do noso Señor Xesucristo, 

ten compasión de min.

Imposición das mans e absolución

O sacerdote, extendendo as mans, ou polo menos a man dereita sobre a cabeza do penitente di:

Deus, Pai misericordioso, 

reconciliou consigo o mundo 

pola morte e resurrección do seu Fillo 

e verteu o Espírito Santo 

para o perdón dos pecados.

El che conceda, polo ministerio da Igrexa, 

o perdón e maila paz.

E EU ABSÓLVOTE DOS TEUS PECADOS 

NO NOME DO PAI, E DO FILLO, 

E DO ESPÍRITO SANTO. 

AMÉN

Acción de grazas e despedida do penitente.

O sacerdote finaliza a celebración invitando ó penitente a dar grazas a Deus.

Sacerdote:

Deámoslle grazas a Deus, porque é bo

Responde o penitente:

Porque é eterna a súa misericordia

O sacerdote despídeo dicíndolle:

O Señor perdoouche os teus pecados. Vaite en paz.

Tamén pode empregar algunha destas fórmulas.

1.- A paixón do noso Señor Xesucristo,

a intercesión da benaventurada Virxe María 

e de tódolos santos, 

o ben que fagas e o mal que poidas padecer, 

sírvanche coma remedio dos teus pecados, 

crecemento da gracia e 

premio para a vida eterna. 

Vaite en paz.

2.- O Señor que te liberou do pecado, 

te acolla tamén no seu reino.

A el, a gloria polos séculos. Amén.

Feliz aquel que foi absolto da súa culpa 

e lle sepultaron o seu pecado.

Gózate e alégrate no Señor, irrmán.

Vaite en paz.

3.-  Vaite en paz, 

e proclama a todos as marabillas de Deus 

que te salva.

